
Siku ri’nwana loko kokwana a ri karhi a 
khumuzela mavele, ko fika ximanganyana 
kwalano. Ximanganyana lexi a xi ri xa 
muhlovo wa ntima na wo basa.
Kokwana a nga tivangi laha ximanganyana 
lexi a xi huma kona. U tshikile 
ximanganyana lexi xi n’wi tshinelela.

Kutani kokwana u vitanile ximanganyana 
hi vito, a ku: “Mihlolo, Mihlolo!”
Ximanganyana xi angurile hiku, “miyawuu, 
miyawuu!” Kutani kokwana u tlakurile 
ximanganyana a xi yisa ehenhla a ri karhi
a ku, “Mihlolo, Mihlolo!”

Kokwana u lemukile leswaku ximanganyana 
a xi ri na ndlala, Kutani a xi pfuvelela vuswa 
na masi. Kokwana u nyikile ximanganyana 
swakudya leswi xi dya xi kala xi xurha.
Loko Mihlolo xi heta ku dya, xi etlerile 
kusuhi na kokwana.

Hi masiku man’wana, kokwana a ta xi 
pfuvelela vuswa na sopo. Kokwana u tlherile 
a nyika Mihlolo marhambu xi phoraphora.
Mihlolo a xa ha tlhelelangi ekaya ka xona
Nivusiku, Mihlolo a xi etlela endlwini ehansi 
ka tafula.



6

Mihlolo xi kurile xi kala xi va ximanga 
lexikulu. Siku rin’wana Mihlolo xi dlele kondlo 
leri a ri ri kwala ndlwini. Kokwana u tsakile 
ku va Mihlolo a dlele kondlo leri. Makondlo 
lama a ya vangiwa hi mavele lama 
kokwana a ya vekeke emasakeni endlwini.

Kokwana u xaverile Mihlolo xibedwana xa 
swimanganyana xo etlela eka xona.
U tlherile a xi xavela na xikumbana xa 
mavoya leswaku xi ta ka xi nga biwi hi 
xirhami. Mih lolo xi sungurile ku etlela 
endlwini laha a ku vekiwile kona mavele.
Endzhaku ka vhiki ri’n we, Mihlolo a xi se xi 
dlayile makondlo hinkwawo.

Loko swikolo swi pfala, Hlamalani, Hlekani, 
Rivalani na Butana va endzerile kokwana.
Vana lava a va tsakela ku tlanga na
Mihlolo. Rivalani a tsakela ku phamela 
ximanga swakudya.

Hi Khisimusi Mihlolo xi nyikiwile swakudya 
swo tala. Hi siku rero Mihlolo xi dyile nyama 
ntsena hikuva a ku tele yona ntsena.
Hitekani u ringetile ku xi nyika swiwitsi na 
machipisi kambe a xi dyangi.
A nga swi tivi leswaku ximanga a xi dyi 
swiwitsi.



10

Vhiki endzhaku ka Khisimusi vanhu va xavile 
tikhirikhete. Hi vusiku bya ku xela Novinjara 
tikhirikhete a ti nembisiwile etindlwini to 
hambanahambana. A ku ri na ku tlangela 
lokukulu na nyanyuko. Mihlolo xi tsutsumile 
xi ya tumbela ehansi ka mubedo.

Nimixo Kokwana u fambile ku ya lava 
Mihlolo. U xi huwelerile kambe a nga xi 
kumangi. Kokwana u pfuxile vatukulu
vakwe ku n’wi pfuna ku lava Mihlolo.
Va langutile laha a xi tala ku etlela kona 
kambe a va xi kumangi.

Mihlolo xi kumekile xi tumberile ehansi ka 
mubedo. Kokwana u huwelerile a ku,

"Mihlolo! Mihlolo,” a xi tlakurile.
Kutani Kokwana a vula leswaku timbyana 
na swimanga swi chava tikhirikhete.
Mihlolo a xi tsakile ku vona leswaku mhaka 
ya tikhirikhete se a yi herile.

